
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

AHOLINING MOLIYAVIY SAVODXONLIGINI 
RIVOJLANTIRISH OMILLARI HAMDA 
MOLIYAVIY TEXNOLOGIYALARDAN 
FOYDALANISHNING IQTISODIY AFZALLIKLARI

A.A.Abduvoxidov
dotsent, Guliston davlat universiteti

Annotatsiya. Mazkur maqolada aholi moliyaviy savodxonligini shakllantirishga ta’sir etuvchi asosiy omillar hamda 
moliyaviy texnologiyalardan foydalanishning afzalliklari tahlil qilingan. Raqamli iqtisodiyot sharoitida moliyaviy savodxonlik 
aholining moliyaviy qarorlar qabul qilish jarayonida muhim omil hisoblanadi. Tadqiqotda moliyaviy bilim darajasiga ta’sir 
etuvchi ijtimoiy-iqtisodiy omillar, raqamli moliyaviy xizmatlardan foydalanish imkoniyatlari va moliyaviy texnologiyalarning 
aholi farovonligiga ta’siri o‘rganilgan. Shuningdek, fintex xizmatlari, raqamli to‘lov tizimlari va onlayn platformalar aholining 
moliyaviy xizmatlarga kirish imkoniyatlarini kengaytirishi asoslab berilgan. Tadqiqot natijasida moliyaviy savodxonlikni 
oshirish va moliyaviy texnologiyalardan samarali foydalanishni rivojlantirish bo‘yicha taklif va tavsiyalar ishlab chiqilgan.

Kalit so‘zlar: moliyaviy savodxonlik, moliyaviy texnologiyalar, fintex, raqamli iqtisodiyot, onlayn to‘lov tizimlari, moliyaviy 
xizmatlar, raqamli bank xizmatlari, moliyaviy bilim.

Abstract. This article analyzes the main factors influencing financial literacy among the population and the advantages of 
using financial technologies. In the context of the digital economy, financial literacy plays an important role in individuals’ 
financial decision-making processes. The study examines socio-economic factors affecting financial knowledge, the 
accessibility of digital financial services, and the impact of financial technologies on the welfare of the population. In 
addition, the role of fintech services, digital payment systems, and online financial platforms in expanding access to 
financial services is highlighted. Based on the research findings, scientific proposals and practical recommendations for 
improving financial literacy and promoting the effective use of financial technologies have been developed.

Keywords: financial literacy, financial technologies, fintech, digital economy, online payment systems, financial services, 
digital banking, financial knowledge.

Аннотация. В данной статье анализируются основные факторы, влияющие на формирование финансовой 
грамотности населения, а также преимущества использования финансовых технологий. В условиях развития 
цифровой экономики финансовая грамотность играет важную роль в процессе принятия финансовых 
решений населением. В исследовании рассматриваются социально-экономические факторы, влияющие на 
уровень финансовых знаний, доступность цифровых финансовых услуг и влияние финансовых технологий 
на благосостояние населения. Кроме того, обоснована роль финтех-сервисов, цифровых платёжных систем и 
онлайн-платформ в расширении доступа к финансовым услугам. По результатам исследования разработаны 
научные предложения и практические рекомендации по повышению финансовой грамотности населения и 
эффективному использованию финансовых технологий.

Ключевые слова: финансовая грамотность, финансовые технологии, финтех, цифровая экономика, цифровые 
платёжные системы, финансовые услуги, цифровой банкинг, финансовые знания.

K I R I S H
Jahon tajribasi shuni ko‘rsatadiki, iqtisodiy barqarorlik va mutanosib rivojlanish, aholining turmush darajasi 

hamda farovonligi ko‘p jihatdan fuqarolarning moliyaviy savodxonligiga bog‘liqdir. Moliyaviy savodxonlik 

ayniqsa mamlakatdagi ishbilarmonlik muhiti rivojlanishi va tadbirkorlik faoliyatining kengayishi uchun muhim 
omil sanaladi. Shu bois, rivojlangan davlatlarda aholi moliyaviy savodxonligini oshirish masalasiga alohida 
e’tibor qaratiladi. Bu sohada davlat tomonidan moliyalashtiriladigan maxsus idoralar va tashkilotlar faoliyat 
yuritadi. Masalan, Amerika Qo‘shma Shtatlarida bu vazifa Moliyaviy savodxonlik va ta’lim bo‘yicha komissiya 
(FLEC), Avstraliyada Moliyaviy axborot xizmati (FIS), Kanadada Moliyaviy xizmatlar iste’molchilarini himoya 
qilish xizmati (FCAC), Buyuk Britaniyada Moliyaviy xizmatlar bo‘yicha boshqarma (FSA) tomonidan amalga 
oshiriladi. Bu holat aholi moliyaviy savodxonligining ijtimoiy-iqtisodiy taraqqiyotdagi muhim o‘rnini yaqqol 
namoyon etadi.

Jahoning yetakchi ilmiy markazlari va mutaxassislari moliyaviy savodxonlik mazmun-mohiyati hamda 
uning darajasini oshirishga bag‘ishlangan ko‘plab ilmiy tadqiqotlar olib bormoqda. Ushbu tadqiqotlar moliyaviy 
xizmatlar sohasi va moliyaviy bozorning rivojlanishiga, qisqa va uzoq muddatli moliyaviy rejalashtirishga, 
fuqarolarning shaxsiy moliyasini boshqarish va uni ko‘paytirish yo‘llariga, shuningdek, moliyaviy xizmatlarni 
ommalashtirish orqali aholi bilimlarini mustahkamlashga alohida e’tibor qaratadi. Shuningdek, kichik biznes 
sub’ektlarining moliyaviy xizmatlarga bo‘lgan ehtiyoji, ishsizlik darajasini kamaytirish va kredit mablag‘larini 
samarali o‘zlashtirishga oid yo‘nalishlarda ham tadqiqotlar olib borilmoqda.

O‘zbekistonda aholi moliyaviy savodxonligini oshirish masalasiga alohida e’tibor qaratib kelinayotgani 
mamlakat taraqqiyotida ushbu sohaning ahamiyatini yanada kuchaytiradi. Jumladan, 2014-yil 11-iyuldagi 
Vazirlar Mahkamasi qaroriga muvofiq “O‘zbekistonda aholi moliyaviy savodxonligini oshirish” loyihasi amalga 
oshirilmoqda. Shu bilan birga, Savdo-sanoat palatasi va Xalqaro moliya korporatsiyasi hamkorligida moliyaviy 
savodxonlikni oshirishga qaratilgan turli dasturlar yo‘lga qo‘yilgan. 2018-yilda O‘zbekiston Markaziy banki 
Moliyaviy ommaviylik alyansiga (Alliance for Financial Inclusion) a’zo bo‘lib, moliyaviy savodxonlik sohasida 
xalqaro hamkorlikni mustahkamladi. Mazkur jarayonlar aholi moliyaviy savodxonligining ijtimoiy-iqtisodiy 
taraqqiyotga ta’sirini, uni baholash usullarini, omillarini va tartibga solish mexanizmlarini ilmiy jihatdan tadqiq 
etishning dolzarbligini ko‘rsatmoqda.

M A V Z U G A  O I D  A D A B I Y O T L A R  S H A R H I
Aholi moliyaviy savodxonligining iqtisodiy mazmuni va uni oshirish masalalari xorijlik iqtisodchi olim va 

mutaxassislar tomonidan keng  o‘rganilgan. Xususan, Dartmut kolleji professori Annamariya Lusardi (Dartmut 
kolleji), Olivia S. Mitchell (Pensilvaniya unversiteti), Vilsa Curto (Iqtisodiy tadqiqotlar Milliy byurosi) yoshlar 
o‘rtasida moliyaviy savodxonlik masalalari [1]; Eva Mpata, Naomy Koske (Keniya universiteti) tadbirkorlik va 
moliyaviy savodxonlikning o‘zaro bog‘liqligi [2]; Majid Murad (Jiangsu Universiteti), Cai Li (Jiangsu Universiteti), 
Muhammad Munir (Narowal Universiteti), Sheikh Farhan Ashraf (Jiangsu Universiteti), Surhbi Arora (Panjob 
Universiteti) moiyaviy savodxonlik va tadbirkorlik xulq-atvorining o‘zaro ta’siri [3]; Ojogbo (Nigeriya) moliyaviy 
savodxonlikning bitiruvchilarning tadbirkorlik ko‘nikmalariga ta’siri [4]; Emmanuel Kojo (Janubiy Afrika 
Respublikasi Venda Univerisiteti) moliyaviy savodxonlik va yoshlar tadbirkorligi [5]; Nikolaos D. Philippas va 
Christos Avdoulas (Gretsiya) Z avlod talabalarining moliyaviy savodxonligi [6]; Mohamad Fazli Sabri (Putra 
Univesiteti, Malayziya), Maurice MacDonald (Kanzas Universiteti, AQSH) kollej talabalarining moliyaviy xulq-
atvori [7]; Sang-Hee Sohn, So-Hyun Joo, John E. Grable, Seonglim Lee, Minjeung Kim (Janubiy Koreya) 
Janubiy Koreya yoshlarining moliyaviy ijtimoiylashuvi [8]; Stolper, Oscar, Andreas Walter (Germaniya Mtaburg 
universiteti) moliyaviy xulq-atvor [9]; Al-Mamary, Yaser Hasan Salem (Saudiya Arabistoni) Saudiya Arabistonida 
talabalarning tadbirkorlik xulq-atvorini shakllantirish [10] va shu kabi mutaxassislar tomonidan o‘rganilgan.

O‘zbekistonda moliyaviy savodxonlikning holati, o‘ziga xos xususiyatlari va uni oshirish masalalari A.V. 
Vaxabov [11], O.S. Dusmuhamedov, Sh.A. Dusmuhamedova kabi olim va mutaxassislar tomonidan o‘rganilgan 
[12]. 

Biroq, ushbu tadqiqotlarda mamlakat ijtimoiy-iqtisodiy taraqqiyotini ta’minlashda aholi moliyaviy 
savodxonligi darajasini oshirishning ilmiy-uslubiy asoslari yetarli darajada tadqiq etilmagan.

T A D Q I Q O T  M E T O D O L O G I YA S I
Mazkur tadqiqotda aholining moliyaviy savodxonligi darajasini o‘rganish va uni baholashning ilmiy-uslubiy 

asoslarini aniqlash uchun tahliliy, solishtirma va empirik metodlardan foydalanilgan. Tahliliy-metodik yondashuv 
yordamida xorijiy va mahalliy ilmiy adabiyotlar, shuningdek, xalqaro statistik ma’lumotlar o‘rganilgan; solishtirma 
usul orqali O‘zbekiston holati va xorijiy tajribalar taqqoslangan. Empirik tadqiqotlar doirasida so‘rovnomalar 
va intervyular asosida aholining moliyaviy bilimlari, ko‘nikmalari va xulq-atvori baholangan. Shu bilan birga, 
moliyaviy savodxonlikni oshirish, rag‘batlantirish va tartibga solish mexanizmlari ilmiy-uslubiy jihatdan tahlil 
qilinib, aholining moliyaviy qaror qabul qilish qobiliyatini yaxshilash bo‘yicha tavsiyalar ishlab chiqilgan.

T A H L I L  V A  N A T I J A L A R
Moliyaviy savodxonlik - bu to‘g‘ri moliyaviy qarorlar qabul qilish va pirovardida individual moliyaviy 

farovonlikka erishish uchun zarur bo‘lgan xabardorlik, bilim, ko‘nikmalar, munosabatlar va xatti-harakatlar 
yig‘indisidir (Iqtisodiy hamkorlik va taraqqiyot tashkiloti). Moliyaviy savodxonlik bo‘yicha Prezident maslahat 
kengashining yana bir ta’rifi shundan iboratki, moliyaviy savodxonlik butun umri davomida moliyaviy resurslarni 
samarali boshqarish uchun bilim va ko‘nikmalardan foydalanish qobiliyatidan iborat. Moliyaviy savodxonlik 
muhim ma’lumotlarni to‘plash, turli xil moliyaviy variantlarni farqlash, moliyaviy masalalarni muhokama qilish, 
rejalashtirish va moliyaviy qarorlarga ta’sir qiluvchi savollarga malakali javob berish qobiliyatini o‘z ichiga oladi 
[3].

Moliyaviy savodxonlik keng termin bo‘lib, pulni boshqarish bilan bog‘liq bir nechta muhim jihatlarni o‘z 
ichiga oladi. Ushbu jihatlarning ba’zilari quyidagilarni o‘z ichiga oladi:

1. Jamg‘arma va qarz olish: kelajakdagi xarajatlar uchun pulni qanday tejashni va kerak bo‘lganda kredit 
olishni o‘rganish. Bunda budjetlashtirish va rejalashtirish ko‘nikmalarini shakllantirish ham nazarda tutiladi.

2. Shaxsiy budjetlashtirish: Daromadlar asosida shaxsiy budjet tuzish va uni boshqarish.
3. Iqtisodiy masalalarni tushunish: Iqtisodiy tendensiyalar, dinamika va moliyaviy qarorlarga ta’sirini bilish.
4. Moliyaviy tushunchalarni bilish: Foiz stavkalari, inflyatsiya, investitsiya opsionlari va boshqalar kabi 

atamalar bilan tanishish.
5. Moliyaviy xizmatlardan xabardorlik: Bozorda mavjud bo‘lgan turli xil moliyaviy mahsulotlar va 

xizmatlardan xabardor bo‘lish.
6. Investitsiya strategiyalari: Investitsiya usullarini va turli xil investitsiya turlari bilan bog‘liq xatarlarni 

tushunish oqilona investitsiya qarorlarini qabul qilish uchun juda muhimdir.
Adabiyotlar tahlili asosida moliyaviy savodxonlikka ta’sir ko‘rsatuvchi o‘zgaruvchilar va ko‘rsatkichlarni 

aniqlash va toifalarga ajratishga harakat qilindi. Taklif etilayotgan asos to‘rtta asosiy o‘zgaruvchidan iborat 
bo‘lib, ular adabiyotlar tahlili davomida aniqlangan o‘zgaruvchilar va ko‘rsatkichlar kombinatsiyasidan kelib 
chiqadi. 

Moliyaviy savodxonlikka ta’sir etuvchi omillarni beshta asosiy toifaga ajratish mumkin: 1) shaxsiy ijtimoiy-
demografik xususiyatlar; (2) moliyaviy bilimlar; (3) moliyaviy xulq-atvor; (4) moliyaviy munosabat; va (5) 
moliyaviy tayyorgarlik.

Turli yoshdagi shaxslar moliyaviy savodxonlikning turli darajalariga ega bo‘lishi mumkin. Rivojlangan 
mamlakatlarda o‘tkazilgan tadqiqotlar shuni ko‘rsatdiki, yoshlar ko‘pincha moliyaviy bilimlarga ega emaslar, 
katta yoshdagilar esa moliyaviy bilimlarning yuqori darajasiga ega bo‘lishga moyil (1-jadval).

1-jadval. Taklif etilayotgan moliyaviy savodxonlik omillari
Shaxsiy  ijtimoiy-

demografik xususiyatlar Moliyaviy bilimlar Moliyaviy xulq-atvor Moliyaviy 
munosabat

Moliyaviy  
tayyorgarlik

• Yosh
• Jinsi
• Ta’lim
• Oilaviy ahvoli
• Millati
• Daromad
• Shaxsiy daraja 
(motivatsiya, onlayn 
vositalar, munosabat va 
iroda)
• Kasbi
• Boylik
• Malaka
• Umid va ishonch
• Diniy e’tiqod
• Ota-onaning ta’limi
• Ota-onaning kasbi
• Oila a’zolarining qo‘llab-
quvvatlashlari
• Ish faolligi

• Joriy mahsulot va 
xizmatlar haqida 
ma’lumot
• moliyaviy ta’lim
• Asosiy bilimlar
• Pullarni 
boshqarish
• Jamg‘arma va 
investitsiya
• Risklarni 
boshqarish
• Tushunish va fikr

• Pullarni birlamchi 
boshqarish
• Jamg‘armaga moyillik
• Investitsiyalashga moyillk
• Portfel va 
diversifikatsiyalashga oid 
xatti-harakatlar
• Moliya bozorlarida ishtirok 
qilish (obligatsiyalar, 
veksellar, repo, aksiyalar, 
xedjirlash fondlari, oltin, 
chet el valyutasi, muddatli 
depozit va boshq.).

• Pulga munosabat
• Moliyaviy 
javobgarlik

• Moliya bo‘yicha 
ta’lim olish

Ushbu nomutanosiblikka bir qator omillar, jumladan, shaxsning hozirgi moliyaviy holati, to‘plangan bilimlari, 
moliyaviy maqsadlari va kutilayotgan kelajakdagi natijalari ta’sir qilishi mumkin. Ma’lumot darajasi moliyaviy 
savodxonlikni oshirishi mumkin bo‘lgan moliya bo‘yicha bilim, o‘z nuqtai nazari va moliyaviy mahsulotlarni tahlil 
qilishni ko‘rsatadi.  

Olivia S.Mitchell va Annamaria Lusardining tadqiqotiga ko‘ra, ta’lim moliyaviy bilimlarning asosiy omili 
sifatida aniqlangan, biroq hatto yaxshi ma’lumotga ega bo‘lgan insonlar ham doimo pulni to‘liq tushunmaydilar. 
Ushbu tadqiqot Kanada, Germaniya, Niderlandiya, Shveytsariya, Shvetsiya, Yaponiya, Italiya, Fransiya, 
Avstraliya va Yangi Zelandiya kabi turli mamlakatlarni qamrab olgan [9] (1-rasm).

1-rasm. AQSh, Niderlandiya, Shveytsariya va Germaniyada ta’lim bo‘yicha moliyaviy savodxonlik [5]

Lusardi va Mitchell erkaklar o‘zlarining moliyaviy bilimlariga haqiqatda bo‘lganidan ko‘ra ko‘proq ishonch 
bildirishlarini aniqladilar. Ular ko‘pincha moliyaviy savodxonlik bo‘yicha savollarga noto‘g‘ri javob berishsa-da, 
o‘zlariga bo‘lgan ishonchlarini yo‘qotmasdilar. Ayollar esa, aksincha, o‘rtacha hisobda kamroq savollarga to‘g‘ri 
javob berishgan. Biroq, ular javobni bilmaganlarini tan olishga ko‘proq moil edilar. Maqolada jinsiy farqlar 
moliyaviy bilimlarga ta’sir qiluvchi omil bo‘lishi mumkinligi ta’kidlangan.

Lusardi va Mitchell, shuningdek, moliyaviy savodxonlikning past darajasi respondentlar orasida 
faoliyatlarining boshida, ayniqsa 23 yoshdan 28 yoshgacha bo‘lganlarda keng tarqalganligini aniqladilar. Xuddi 
shunday natijalar 23 yoshdan 35 yoshgacha bo‘lgan, hatto oliy ma’lumotli bo‘lganlar orasida ham kuzatildi [6].

Oilaviy holat va daromad moliyaviy savodxonlikka ta’sir qilishini bir qancha tadqiqotlar isbotlaydi, chunki 
oilaviy holatda bo‘lgan odamlar, masalan, investitsiya, pensiya jamg‘armasi va uzoq muddatli maqsadlar 
orqali boylikka intilishga ko‘proq motivatsiyaga ega.  Daromadi, mashg‘uloti va boyligi yuqori bo‘lgan odamlar 
pensiya, sug‘urta va kapital bozori investitsiyalari kabi ba’zi moliyaviy mahsulotlarga ko‘proq qiziqishi mumkin. 
Ushbu shaxslar ko‘pincha moliyaviy mahsulotlarga biznesga yo‘naltirilgan yondashuvga ega va obligatsiyalar, 
aksiyalar va boshqa tegishli vositalarga qiziqadilar.

Insonlarning ehtiyojlari va xususiyatlari ularning millati va qaysi mamlakatda yashashiga qarab farqlanadi. 
Misol uchun, rivojlanayotgan mamlakatlarda odamlar ko‘pincha boshqa turdagi investitsiyalardan foydalanish 
imkoniyati cheklanganligi sababli jismoniy infratuzilmaga sarmoya kiritish istagi kuchli. Shuningdek, ular 
rivojlangan yoki rivojlangan mamlakatlardagi odamlarga qaraganda moliya bozorlari bo‘yicha kamroq tajriba 
va bilimga va aholi jon boshiga kamroq daromadga ega bo‘lishi mumkin. Ba’zi tadqiqotlar, shuningdek, turli 
shaxsiy darajadagi odamlarning moliyaviy savodxonlik darajasi turlicha ekanligini isbotlaydi. Odamlarda turli 
xil motivatsiya, umidsizlik, munosabat, iroda, onlayn kirish moliyaviy savodxonlik bilan bog‘liq turli harakatlarga 
olib keladi. Moliyaviy mahsulotlar va bozorlarga qarash turli diniy e’tiqodga ega bo‘lgan shaxslar o‘rtasida farq 
qiladi. Xususan, musulmonlarni islom moliyaviy mahsulotlariga e’tiqodi tufayli jalb qilish tendensiyasi mavjud. 
Ushbu e’tiqodlar moliyaviy savodxonlikka boshqa dinlarga nisbatan o‘ziga xos yondashuvga olib keladi.

Tadqiqotlar shuni ko‘rsatdiki, shaxsning moliyaviy savodxonligini shakllantirishda oila ham muhim rol 
o‘ynaydi. Ota-onalarning ma’lumoti, kasbi, oilaviy qadriyatlar kabi omillar shaxsning pul haqidagi tasavvurlariga 
ta’sir ko‘rsatadi. Bu omillar odamlar o‘rtasida moliyaviy savodxonlikning xilma-xilligiga hissa qo‘shadi. 

Ko‘pgina tadqiqotlar shuni ko‘rsatdiki, moliyaviy savodsizlik ko‘pincha asosiy moliyaviy tushunchalarni 
tushunmaslik natijasida kelib chiqadi. Ushbu muammoni hal qilish uchun ko‘plab mamlakatlar moliyaviy 

ta’limni maktab o‘quv dasturlariga faol kiritmoqdalar. Ushbu yondashuv shaxsni moliyaviy qarorlarni asosli 
qabul qilish uchun zarur bo‘lgan bilim va ko‘nikmalarga ega bo‘lish va pul mablag‘larini boshqarishga ijobiy 
munosabatni shakllantirishga qaratilgan. Moliyaviy savodxonlikni baholash uchun ishlatiladigan ko‘rsatkichlar 
joriy mahsulotlar va xizmatlar haqidagi bilimlarni o‘z ichiga oladi. Odamlar mavjud mahsulot va xizmatlardan 
qanchalik ko‘p xabardor bo‘lsa, ularning moliyaviy savodxonlik darajasi shunchalik yuqori bo‘ladi.

Moliyaviy bilimlarni baholashda e’tiborga olinishi kerak bo‘lgan yana bir ko‘rsatkich bu moliyaviy ta’limdir. 
Pulning vaqtdagi qiymati tushunchasi, inflyatsiya, foiz stavkalari, risklarni tasniflash va risk-reward tamoyili kabi 
asosiy bilimlar moliyaviy savodxonlikning muhim tarkibiy qismidir. 

Moliyaviy savodxonlik uchun pulni qanday saqlash, sarmoya kiritish va boshqarishni tushunish juda 
muhimdir. Turli xil mahsulotlar bilan bog‘liq xavflarni farqlash xavf va daromadni qanday muvozanatlash 
kerakligini tushunishning muhim qismidir. Moliyaviy bilimlar insonning pulga va uning xatti-harakatiga bo‘lgan 
nuqtai nazarini shakllantirishi mumkin. Moliyaviy savodxonlik xulq-atvor bilan bog‘liq, chunki u odamlarning 
moliyaviy qarorlar qabul qilishiga ta’sir qiladi.

Sirli Mandma tomonidan o‘tkazilgan “Oliy ta’lim muassasalari talabalarining moliyaviy savodxonligiga 
ta’sir etuvchi omillar tahlili” [8] nomli yana bir tadqiqotda moliyaviy savodxonlik va ularning moliyaviy fikrlari 
va tanlovlari o‘rtasidagi bog‘liqlikni baholash uchun 522 nafar talaba o‘rtasida o‘tkazilgan so‘rov natijalari tahlil 
qilingan. Tadqiqotda ishtirokchilarning moliyaviy bilimi, fikri va qarorlariga ta’lim va demografik omillarning 
ta’siri ham tahlil qilindi. Statistik tahlil moliyaviy savodxonlikka jins, millat, ma’lumot darajasi kabi o‘zgaruvchilar 
asosida sezilarli ta’sir ko‘rsatishini ko‘rsatdi. Moliyaviy qarorlarni qabul qilish va istiqbol nuqtai nazaridan 
bir nechta omillar muhim ahamiyatga ega edi. Debet kartaga ega bo‘lish va bank kreditidan foydalanish, 
shuningdek, kundalik moliyaviy boshqaruv amaliyoti muhim rol o‘ynadi. Fan yoki matematika yo‘nalishida 
ta’lim olayotgan talabalarda moliyaviy masalalarni chuqurroq tushunish ehtimoli ko‘proq ekanligi ham qayd 
etildi. Bundan tashqari, moliyaviy mahsulot va xizmatlar haqida ko‘proq ma’lumot olish istagi ham mavjudligi 
aniqlangan. Shaxsning moliyaviy xulq-atvorini uning asosiy moliyaviy masalalarini boshqarishga bo‘lgan 
yondashuvi, jumladan, jamg‘arma odatlari (daromad va xarajatlarga nisbatan) va investitsiya strategiyalari 
orqali baholash mumkin (2-rasm).

2-rasm. Moliyaviy savodxonlik omillari

Ba’zi shaxslar o‘zlarining moliyaviy portfellarini minimal xavf bilan yuqori daromad olishga qaratilgan 
diversifikatsiya usullari kombinatsiyasidan foydalangan holda boshqarishni afzal ko‘radilar.

Diversifikatsiyada risk va daromad o‘rtasidagi eng maqbul muvozanat yaxshi ma’lumotga ega bo‘lgan shaxs 
uchun eng yaxshi tanlovdir. Demak, moliyaviy portfel va diversifikatsiya xulq-atvori moliyaviy savodxonlikka 
ta’sir ko‘rsatadi. Moliyaviy xulq-atvor, shuningdek, shaxsning moliyaviy mahsulotlarni sotib olishdagi ishtiroki 
sifatida ham ko‘rib chiqilishi mumkin, masalan, investitsiyalarining qancha foizi bozorda, shu jumladan 
obligatsiyalar, veksellar, repolar, aksiyalar, xedj fondlari, oltin, chet el valyutasi va muddatli depozitlar. Moliyaviy 
savodxonlikka ta’sir qiluvchi boshqa omillarga moliyaviy munosabat va moliyaviy ta’lim kiradi. 

Moliyaviy munosabat odamlarning pul haqida qanday o‘ylashlariga va ularning moliyaviy mas’uliyat 
darajasiga bog‘liq. Moliyaviy ma’lumotga ega bo‘lganlar moliya haqida ko‘proq bilimga ega va asosli qarorlar 
qabul qilish qobiliyatiga ega, shuning uchun ular ko‘proq moliyaviy savodxonlikka ega bo‘lishadi.

TIAA Institute’s Personal Finance Index: The Global Center for Advanced Financial Literacy 2022 
hisobotida moliyaviy savodxonlik darajasi turli xil ijtimoiy-demografik omillar, jumladan, yosh, irq va etnik kelib 
chiqishi, shuningdek, boshqa ko‘rsatkichlarga qarab farq qiladi (2-jadval)[11].

2-jadval. P-fin indeksi bo‘yicha savollarga to‘g‘ri javob berganlar ulushi,% [11]

Gender

Erkaklar 55%

Ayollar 45%

Ta’lim

Oliy ma’lumotli bo‘lmaganlar 31%

Oliy ma’lumotlilar 38%

Kollej 65%

Moliyaviy savodxonlik

Moliyaviy ma’lumotga ega bo‘lganlar 60%

Moliyaviy ma’lumotga ega bo‘lmaganlar 46%

Uy xo‘jaliklarining daromadi

25000 dollargacha 30%

25000-49000 dollar 38%

50000-99000 dollar 51%

100000 dollardan yuqori 60%

Bandlik holati

Bandlar 53%

Ishsizlar 37%

Ishchi kuchi safidan chiqqanlar 52%

Moliyaviy savodxonlik erkaklarda, ma’lumot darajasi yuqori bo‘lgan, moliyaviy tayyorgarlik ko‘rgan, 
ishlayotgan yoki nafaqaga chiqqan shaxslar va uy xo‘jaligi daromadi yuqori bo‘lgan odamlar orasida yuqori 
bo‘lishi tendensiyasi ko‘rsatilgan. Ushbu natijalar avvalgi yillardagi P-Fin indeksi ma’lumotlari va boshqa 
tadqiqotlarda aniqlangan tendensiyalarga mos keladi.

Shuningdek, Standard & Poor’s Global Financial Literacy Survey ham AQShdagi katta yoshli aholi orasida 
moliyaviy savodxonlik ijtimoiy-demografik omillarga ko‘ra sezilarli darajada farqlanishini ko‘rsatadi. Misol uchun, 
erkaklarning taxminan 62 foizi va ayollarning 52 foizi moliyaviy jihatdan savodli hisoblanadi. Ma’lumotlar shuni 
ham ko‘rsatadiki, yuqori daromadli oilalarda yashovchi katta yoshdagi insonlarning 64 foizga yaqini va kam 
daromadli xonadonlarda istiqomat qiluvchilarning 47 foizi yaxshi darajadagi moliyaviy bilimga ega (3-rasm).

3-rasm.  Moliyaviy savodxonlikning gender va daromad bo‘yicha farqlanishi [4]

2020-yilgi P-Fin ko‘rsatkichi S&P Global moliyaviy savodxonlik tadqiqoti natijalarini yana bir bor tasdiqladi. 
Xususan, moliyaviy savodxonlik darajasi ijtimoiy-demografik guruhlarga ko‘ra sezilarli farq qilishi aniqlandi. 
Misol uchun, P-Fin ko‘rsatkichidagi to‘g‘ri javoblar soni yosh, daromad va ma’lumot darajasi bilan ijobiy 
bog‘liqlikka ega. Shuningdek, moliyaviy savodxonlik darajasi ayollarga nisbatan erkaklarda yuqoriroq ekanligi 
ma’lum bo‘ldi.

Moliyaviy imkoniyatlar milliy tadqiqoti ham moliyaviy bilimlar ijtimoiy-demografik guruhlarga qarab sezilarli 
darajada farq qilishini tasdiqlaydi (4-rasm) [7].

4-rasm.  Moliyaviy savodxonlikning farqlanishi [11]

Unda aytilishicha, moliyaviy bilim erkaklarda ayollarga nisbatan yuqori bo‘lib, yosh va daromad bilan 
ijobiy korrelyatsiyaga ega bo‘lgan. Bundan tashqari, natijalar irqiy/etnik xususiyatlarga qarab baholanganda, 
ma’lumotlar shuni ko‘rsatadiki, qora tanlilar va lotin amerikaliklar orasida moliyaviy bilimlar osiyoliklar va oq 
tanlilarga qaraganda ancha past (5-rasm).

5- rasm. Moliyaviy savodxonlikning irq bo‘yicha farqlanishi [2]

Aholi moliyaviy savodxonligining mazmuni va ahamiyatini ochib berishda uning darajasiga ta’sir ko‘rsatuvchi 
omillarni aniqlash va muayyan tizimga solish muhim o‘rin tutadi.

R.Voskanyanning ta’kidlashicha, aholi moliyaviy savodxonligini oshirish masalasini uning darajasiga ta’sir 
ko‘rsatuvchi asosiy omillarni aniqlamasdan turib hal etib bo‘lmaydi. Shunga ko‘ra u quyidagi omillarni ajratib 
ko‘rsatadi:

1) mamlakatdagi iqtisodiy ta’lim darajasi;
2) moliyaviy infratuzilmaning mavjudligi va rivojlanganlik darajasi;
3)  aholining iqtisodiyotga ishonchi darajasi;
4) moliyaviy xizmatlardan foydalanish imkoniyatlari [10].
Fikrimizcha, aholi moliyaviy savodxonligi tushunchasi o‘ta darajada umumlashtirilgan mazmun kasb etib, 

uni moliyaviy savodxonlik darajasiga ta’sir ko‘rsatuvchi omillarning yuqorida keltirilgan tasnifi to‘liq ifodalay 
olmaydi. 

Muayyan hudud (viloyat, shahar, tuman) aholisining moliyaviy savodxonligi darajasiga mazkur hududning 
o‘ziga xos xususiyatlari hamda yuritilayotgan iqtisodiy siyosat natijasida shakllanuvchi quyidagi omillar ta’sir 
ko‘rsatadi:

1) Hududning ijtimoiy-iqtisodiy rivojlanganlik darajasi. Eng avvalo shuni ta’kidlash kerakki, o‘z tavsifiga 
ko‘ra ushbu omil kompleks, ya’ni ko‘plab xususiy omillarning muayyan jihatlarini umumlashtiruvchi hisoblanadi. 
Shu o‘rinda, moliyaviy savodxonlikka alohida shaxs, hudud va milliy darajalarda ta’sir ko‘rsatuvchi omillarni 
umumlashgan holda namoyon etuvchi quyidagi ko‘rsatkichlarni yuqorida ta’kidlab o‘tilgan mamlakat ijtimoiy-
iqtisodiy rivojlanish holatini baholash reyting ko‘rsatkichlari tarkibiga kiritishni taklif etish mumkin (6-rasm):

6-rasm. Hududlarning ijtimoiy-iqtisodiy rivojlanish holatini baholashning ustuvor yo‘nalishlari [1]

“Aholi moliyaviy savodxonligi va uni oshirish ko‘rsatkichlari” bandi:
- ma’lumot darajasi (o‘rta, o‘rta maxsus, oliy ma’lumotlar bo‘yicha);
- moliyaviy institutlar va infratuzilma obyektlari soni va xizmat ko‘rsatish hajmi;
- aholi moliyaviy savodxonligini oshirishga qaratilgan tadbirlar soni (dastur asosida).
Ayrim shahar, tuman yoki viloyatlarning yuqorida ko‘rsatib o‘tilgan yo‘nalishlar bo‘yicha ijtimoiy-iqtisodiy 

jihatdan rivojlanganligi uning aholisi uchun nisbatan kam rivojlangan hudud aholisiga qaraganda moliyaviy 
savodxonlikni oshirish yuzasidan keng imkoniyatlar taqdim etadi;

2) Hududda aholi moliyaviy savodxonligini oshirish bo‘yicha amalga oshirilayotgan chora-tadbirlar. Umumiy 
holda mazkur chora-tadbirlarning quyidagi asosiy ko‘rinishlarini sanab o‘tish mumkin:

- moliyaviy savodxonlikni oshirish bo‘yicha milliy darajadagi dastur (yoki strategiya)ning qabul qilinishi;
- moliyaviy savodxonlikning alohida yo‘nalishi (masalan, bank, sug‘urta, pensiya sohalari va h.k.) bo‘yicha 

dasturlarning qabul qilinishi;
- aholi muayyan qatlami (masalan, o‘quvchilar, pensionerlar va h.k.)ning moliyaviy savodxonligini oshirish 

chora-tadbirlari va h.k.
Ayni paytda ayrim shahar, tuman yoki viloyatlar darajasida aholi moliyaviy savodxonligini oshirish bo‘yicha 

tizimli chora-tadbirlarning amalga oshirilishi mazkur jarayonga sezilarli ta’sir ko‘rsatadi;
3) Moliyaviy institutlar va infratuzilma obyektlari faoliyat darajasi. Hududdagi moliyaviy institutlar (tijorat 

banklari, sug‘urta kompaniyalari, investitsiya fondlari, pensiya fondlari va h.k.) va moliyaviy savodxonlik 
infratuzilma obyektlari (iqtisodiy, moliyaviy, huquqiy masalalar bo‘yicha maslahat berish, biznes-inkubatorlar, 
o‘quv markazlari va boshq.) faoliyatining yuqori darajasi hudud aholisining moliyaviy savodxonligi darajasiga 
ham ijobiy ta’sir ko‘rsatadi;

4) Hududning geografik joylashuvi. O‘z-o‘zidan ma’lumki, hudud mamlakatning iqtisodiy va ma’muriy 
markaziga qanchalik yaqin bo‘lsa, moliyaviy xizmat ko‘rsatish obyektlari (tijorat banklari, sug‘urta tashkilotlari, 
pul ayirboshlash shoxobchalari, kredit byurolari, investitsion kompaniyalar va h.k.) faoliyati shunchalik keng 
rivojlangan bo‘ladi. Mazkur moliyaviy xizmatlardan foydalanishni kundalik turmush tarziga aylantirgan mazkur 
hududning aholisi esa shu qadar ko‘proq moliyaviy jihatdan savodxonlikka erishadi. Tabiiyki, olis va chekka 
qishloqlar, tog‘li hududlardagi aholining bu boradagi ko‘rsatkichlari u qadar yuqori bo‘lmaydi.

Qo‘shma Shtatlardagi moliyaviy savodxonlik bo‘yicha Milken instituti [12] hisobotida ta’kidlanishicha, 
moliyaviy texnologiyalarning paydo bo‘lishi, ayniqsa, yosh va zaif guruhlarda moliyaviy savodxonlikni oshirishda 
muhim rol o‘ynashi mumkin. Moliyaviy va iqtisodiy tamoyillarni o‘qitishning yangi va qiziqarli usullarini taqdim 
etish, shuningdek, moliyaviy ta’lim va o‘qitishni yanada qulaylashtirish orqali moliyaviy texnologiyalar butun 
mamlakat bo‘ylab moliyaviy savodxonlik tashabbuslarini ishga tushirish uchun katalizator bo‘lib xizmat qilishi 
mumkin.

Biroq, raqamli moliyaviy xizmatlarning jadal o‘zlashtirilishi iste’molchilar uchun yangi xavf va qiyinchiliklarni 
keltirib chiqarmoqda. Firibgarlikning oldini olish, shaxsiy ma’lumotlarni himoya qilish va ushbu texnologiyalar 
bilan bog‘liq qimmatli xatoliklarni kamaytirish uchun iste’molchilar bu xizmatlardan qanday xavfsiz va samarali 
foydalanish bo‘yicha chuqurroq bilimga ega bo‘lishlari zarur.

Moliyaviy texnologiyalardan foydalanish imkoniyatlarining kengayishi moliyaviy savodxonlikning yanada 
keng qamrovli ta’rifi bilan birga kelishi muhimligini tan olish lozim. Bu ta’rif iste’molchilarga o‘z moliyaviy 
farovonligi haqida asosli qarorlar qabul qilish va raqamli moliya olamining murakkabliklarida yo‘l topa olish 
imkonini beradigan bilim va ko‘nikmalarni o‘z ichiga olishi kerak.

X U L O S A  V A  T A K L L I F L A R
Ushbu tadqiqot natijalari shuni ko‘rsatadiki, aholining moliyaviy savodxonligini oshirish mamlakat iqtisodiy 

barqarorligini ta’minlash va moliyaviy resurslardan samarali foydalanishda muhim ahamiyat kasb etadi. 
Moliyaviy savodxonlik darajasining yuqori bo‘lishi aholining shaxsiy moliyaviy qarorlarni oqilona qabul qilishiga, 
jamg‘armalarni ko‘paytirishga hamda moliyaviy xizmatlardan samarali foydalanishiga xizmat qiladi. Shu bilan 
birga, moliyaviy texnologiyalarning rivojlanishi aholi uchun moliyaviy xizmatlardan foydalanish imkoniyatlarini 
kengaytiradi va iqtisodiy munosabatlarning samaradorligini oshiradi.

Tadqiqot jarayonida moliyaviy savodxonlikni rivojlantirishda ta’lim tizimi, raqamli infratuzilmaning 
rivojlanganlik darajasi, aholining axborot-kommunikatsiya texnologiyalaridan foydalanish ko‘nikmalari hamda 
davlat tomonidan amalga oshirilayotgan institutsional islohotlar muhim omillardan biri ekanligi aniqlandi. 
Mazkur omillar aholining moliyaviy bilim va ko‘nikmalarini shakllantirish bilan bir qatorda, moliyaviy xizmatlardan 
foydalanish madaniyatini ham yuksaltiradi.

Moliyaviy texnologiyalarning keng joriy etilishi esa moliyaviy operatsiyalarning tezligi va qulayligini 
ta’minlaydi, tranzaksion xarajatlarni kamaytiradi hamda naqd pulsiz hisob-kitoblarni rivojlantirishga xizmat 
qiladi. Bu esa iqtisodiyotda moliyaviy oqimlarning shaffofligini oshirish, moliyaviy bozor infratuzilmasini 

takomillashtirish va aholining moliyaviy xizmatlardan foydalanish imkoniyatlarini yanada kengaytirishga olib 
keladi.

Shu munosabat bilan, aholining moliyaviy savodxonligini oshirish maqsadida ta’lim muassasalarida 
moliyaviy bilimlar bo‘yicha maxsus o‘quv dasturlarini keng joriy etish, ommaviy axborot vositalari va raqamli 
platformalar orqali moliyaviy bilimlarni targ‘ib qilishni kuchaytirish maqsadga muvofiq hisoblanadi. Bundan 
tashqari, aholi uchun moliyaviy xizmatlardan xavfsiz va samarali foydalanish bo‘yicha amaliy ko‘nikmalarni 
shakllantirishga qaratilgan trening va seminarlar tashkil etish muhim ahamiyat kasb etadi.

Shuningdek, moliyaviy texnologiyalarni rivojlantirish, raqamli to‘lov tizimlarini takomillashtirish va moliyaviy 
xizmatlar infratuzilmasini yanada kengaytirish zarur. Bu jarayonda davlat organlari, moliyaviy institutlar va ta’lim 
muassasalari o‘rtasida o‘zaro hamkorlikni kuchaytirish, innovatsion moliyaviy xizmatlarni qo‘llab-quvvatlash 
hamda aholining raqamli va moliyaviy savodxonligini oshirishga qaratilgan kompleks chora-tadbirlarni amalga 
oshirish muhim hisoblanadi.

